
«Գնման պայմանագրում փոփոխություններ կատարելու ու թույլտվություն տալու և գույքը որպես նվիրատվություն ընդունելու և ամրացնելու մասին» ՀՀ կառավարության  որոշման նախագծի վերաբերյալ ՀՀ վարչապետի աշխատակազմի իրավաբանական վարչության կողմից ներկայացված եզրակացության

	Ներկայացված նախագծի 1-ին կետով նախատեսվում է թույլատրել ՀՀ ֆինանսների նախարարությանը մի շարք փոփոխություններ կատարել գնման պայմանագրում, ինչպես նաև կասեցնել պայմանագրի 5.3-րդ կետով սահմանված կատարողի նկատմամբ հաշվարկվող տույժերի հաշվարկը և պայմանագրով սահմանված, ներառյալ սույն որոշումից բխող բոլոր պարտավորությունների ամբողջական կատարման դեպքում զիջել դրանք և այլն: Սակայն հարկ է նկատի ունենալ, որ որոշման նախագծի նախաբանում նշված հղումը՝ ՀՀ կառավարության 2017 թվականի մայիսի 4-ի N 526-Ն որոշմամբ հաստատված կարգի 3-րդ կետը, իրավական հիմք չի կարող հանդիսանալ որոշման ընդունման համար, քանի որ տվյալ կետով նախատեսված պայմանը կարող է կիրառվել, եթե հրապարակված կամ մասնակցին տրամադրված չէ հրավեր, իսկ ներկայացված նախագծով նախատեսվում է փոփոխություններ կատարել գնման պայմանագրերում:
Միևնույն ժամանակ «Գնումների մասին» օրենքի 36-րդ հոդվածի 4-րդ կետի համաձայն՝ մինչև օրենքով նախատեսված ժամկետի ավարտը կողմերի համաձայնությամբ կարող են պայմանագրի նախագծում կատարվել փոփոխություններ, սակայն դրանք չեն կարող հանգեցնել գնման առարկայի բնութագրերի փոփոխմանը, կանխավճարի չափի կամ ընտրված մասնակցի առաջարկած գնի ավելացմանը,  հետևաբար նախագիծը անհրաժեշտ է դիտարկել նաև «Գնումների մասին» օրենքի վերոհիշյալ դրույթի համատեքստում:
	Չի ընդունվել:
Նախագծի 1-ին կետի 2-րդ ենթակետով առաջարկվող կարգավորման (տույժերի հաշվարկը կասեցնելու և պարտավորությունները ներելու վերաբերյալ), ինչպես նաև պայմանագրում փոփոխություններ իրականացնելուն առնչվող մյուս դրույթների ընդունման հիմքը ոչ թե ՀՀ կառավարության 2017 թվականի մայիսի 4-ի N 526-Ն որոշմամբ հաստատված կարգի 3-րդ, այլ Նախագծի նախաբանում վկայակոչված 57-րդ կետն է, որի համաձայն՝ պայմանագրի կողմերից անկախ գործոնների ազդեցությամբ պայմանագրի փոփոխման յուրաքանչյուր դեպք սահմանում է Հայաստանի Հանրապետության կառավարությունը: Հարկ է նկատել, որ նույն կարգի 56-րդ կետը սահմանում է առանց Կառավարության համաձայնության կողմերի փոխադարձ համաձայնությամբ պայմանագրում փոփոխություններ կատարելու դեպքերը, որպիսիք չեն հանդիսանում Նախագծով առաջարկվող փոփոխությունները: Ինչ վերաբերում է «Գնումների մասին» օրենքի 36-րդ հոդվածի 4-րդ մասի իրավակարգավորմանը, ապա հարկ է նկատել, որ նշված հոդվածով սահմանված նորմերով կարգավորված են ընտրված մասնակցի հետ պայմանագիր կնքելու և գնման գործընթացի այդ փուլում պայմանագրի նախագծում կողմերի համաձայնությամբ կատարվող փոփոխությունների հետ կապված հարաբերությունները, մինչդեռ սույն դեպքում փոփոխություններն առաջարկվում է կատարել ոչ թե պայմանագրի նախագծում, այլ կնքված պայմանագրում, որպիսի հարաբերությունները դուրս են նշված հոդվածի կարգավորման առարկայից:



